
Şuşa–Xankəndi yolu alınmaz qaladır 
Azərbaycan ərazilərində faydalı qazıntı yataqlarının qanunsuz 

istismarının dayandırılmasını, “Qızılbulaq” və “Dəmirli” yataqlarında 
monitorinqlərin aparılmasına icazə verilməsini tələb edən azərbaycanlı 
ekofəalların Laçın–Xankəndi yolunda keçirdikləri etiraz aksiyası artıq 
bir aydır ki, davam edir. Aksiyaçılar sivil qaydalar çərçivəsində yüksək 
əzmkarlıq nümayiş etdirirlər.

Havanın qarlı-şaxtalı olması-
na baxmayaraq, onlarda dirəniş 
əzmi, coşğu var.  Aksiya zamanı 
təhlükəsizlik qaydalarına riayət olu-
nur, heç bir neqativ təmas və insi-
dent müşahidə edilmir. 

Etirazçıların toplaşdığı ərazidən 
keçən yolda sərbəst hərəkətə heç 

bir maneə yoxdur. Yol humanitar 
məqsədlər üçün tam açıqdır. Ru-
siya sülhməramlılarına məxsus 
avtomobillərin Xankəndidən Laçın 
istiqamətinə maneəsiz hərəkətinə və 
digər humanitar məqsədlərə şərait 
yaradılır. Həmçinin, Beynəlxalq 
Qırmızı Xaç Komitəsinə məxsus 
avtomobillərin də aksiya ərazisindən 
keçidi təmin olunub.

Sosial Tədqiqatlar Mərkəzinin 
sektor müdiri, politoloq İlyas Hüsey-
nov “Xalq qəzeti”nə müsahibəsində 
bildirdi ki, Laçın-Xankəndi yolunda 
ekoloqlarımızın başladığı aksiyada 
təbii sərvətlərimizin qanunsuz istis-

marına və qaçaqmalçılığa son qo-
yulması əsas tələblərdən biri kimi 
qalmaqdadır: “Etirazlar heç bir siyasi 
məqsədə xidmət etmir. Yalnız ekoloji 
fəsadların aradan qaldırılması, “Qı-
zılbulaq” və “Dəmirli” yataqlarına 
ekoloqların daxil olub monitorinqlərin 
həyata keçirilməsi kimi tələblər 
səsləndirilir. İlk növbədə, Laçın 
yolu vasitəsilə qeyri-humanitar 
məqsədlərə xidmət edən fəaliyyətin 
dayandırılması Azərbaycanın ərazi 
bütövlüyünə hörmət və eyni zaman-
da, separatçı meyillərin qarşısının 
alınması üçün atılan ciddi addımdır. 
Rusiya sülhməramlı kontingentinin 
komandanı, general-mayor Andrey 
Volkov əraziyə gəlmədikcə və eko-
loqlarımızın sözügedən yataqlarda 
monitorinqləri həyata keçirilmədikcə, 
digər tələblər də yaranacaq.

İlyas Hüseynovun fikrincə, 
Azərbaycanın Daxili İşlər Nazirli-

yi, Dövlət Sərhəd Xidməti, Dövlət 
Göm rük Komitəsinin birgə iştirakı ilə 
nəzarət-buraxılış məntəqələrinin for-
malaşdırılması ən doğru qərar olar-
dı. Çünki üçtərəfli birgə Bəyanatda 
Laçın yolu üzərində Azərbaycanın 
suverenliyi konkret göstərilib.

Ekspert Laçın yolu vasitəsilə 
diversantlar, ərazi pozucuları-
nın minalar, silah-sursat və ağır 
texnika daşımalarının üçtərəfli 
Bəyanata, beynəlxalq hüquq və 
müqavilələrə zidd olduğundan və 
bunun yolverilməzliyindən də da-
nışdı: “Üçtərəfli Bəyanatın 4-cü 
maddəsinə əsasən, Ermənistan 

silahlı qüvvələrinin qalıqla-
rı bölgəni tərk etməli və Ru-
siya sülhməramlıları bölgəyə 
yerləşdirilməli idi. Sülhməramlılar 
bölgəyə yerləşdirilsə də, erməni si-
lahlıları hələ də ərazilərimizdədir və 
separatçı fəaliyyətlə məşğul olurlar.  
Ərazilərimizdə Ermənistanın 2021-

ci il istehsalı olan minalara rast 
gəlinməsi bunun sübutudur. Məqsəd 
aydındır, niyyətləri Azərbaycanın 
infrastrukturuna, mülki şəxslərimizə 
və hərbçilərimizə ziyan vurmaq, 
xəsarət yetirməkdir. Buna görə 
də Azərbaycan öz təhlükəsizliyini 
müdafiə etməlidir”. 

Politoloq separatçıların və onla-
ra havadarlıq edənlərin baş verən 
prosesləri humanitar faciə kimi dün-
yaya car çəkmələrinə baxmayaraq, 
aksiyanın mühüm nəticələr hasil 
edəcəyinə əmindir. O, Kanada, Lit-
va, Estoniya kimi bir sıra dövlətlərin 
xarici işlər nazirliklərinin qərəzli 
bəyanatlar qəbul etməsini də təəssüf 

hissi ilə şərh etdi: “Bu bəyanatlardan 
aydın olur ki, həmin ölkələrin müva-
fiq orqanları regiondakı proseslərdən 
elə də məlumatlı deyillər. Ermənistan 
qəsdən dünya ictimaiyyətində çaş-
qınlıq yaradır. Erməni lobbisinin çirkli 
pullarla ələ aldıqları siyasətçilər də 
yalan üyütməyə məcburdur, qərəzli 

və məkrli kampaniyanın iştirakçısı-
na çevrilirlər. Eyni zamanda, Fran-
sanın dəstəyi ilə BMT Təhlükəsizlik 
Şurasının toplantısı çağırıldı. İc-
lasda Xankəndi yolunda baş verən 
hadisələrlə bağlı müzakirələr aparıldı. 
Azərbaycan diplomatiyası burada da 
öz qətiyyətini göstərdi. Belə ki, cənab 
Prezidentimizin müdrik siyasəti 
sayəsində Albaniya, Birləşmiş Ərəb 
Əmirlikləri, Böyük Britaniya, Rusi-
ya kimi dövlətlər Fransanın qərəzli 
təşəbbüsünə qarşı çıxdılar.

Rizvan FİKRƏTOĞLU,  
“Xalq qəzeti”

Qərblə kəşfiyyat “oyunu” Ermənistana nə vəd edir?
(əvvəli 1-ci səhifədə)

Ümumiyyətlə, xarici kəşfiyyat 
xidmətində islahatlar 2022-ci ilin iyul 
ayından Ermənistanda ictimai-siya-
si gündəmin mövzusudur. 2016-cı 
ildə Ermənistanın Aprel döyüşlərində 
məğlub olmasının səbəblərindən 
biri kimi qəbul edilən kəşfiyyat 
xidmətlərinin uğursuzluqları və 2020-
ci ildə baş vermiş İkinci Qarabağ 
müharibəsi bu addımın tərəfdarlarının 
əsas arqumentidir. Ötən il dekabrın 
12-də hökumətin iclasında həmin iki 
məğlubiyyətə toxunmuş baş nazir 
Nikol Paşinyan Ermənistanın xarici 
kəşfiyyat imkanlarının “müasir şəraitə 
və tələblərə uyğun olaraq” “trans-
formasiyası və inkişaf etdirilməsi” 
zərurətini diqqətə çatdırmışdı. 

Politoloqların fikrincə, Ermənistan 
hökumətinin hazırladığı qanun 
layihəsinin iki şərti, ehtimal ki, xari-
ci kəşfiyyat agentliyinə münasibətdə 
ən kritik müddəalardır. Birincisi, yeni 
qurum birbaşa baş nazirə tabe ola-
caq. İkinci vacib şərt xarici kəşfiyyat 
xidmətinin “demilitarizasiyası”dır. Ha-
zırda Ermənistanda xarici kəşfiyyat 
hərbi xidmət sayılır. Yeni xarici 
kəşfiyyat təşkilatı isə əksinə, mülki 
orqan olacaq. Ermənistan rəsmiləri 
iddia edirlər ki, bu, “kəşfiyyat icması” 
yaratmaq üçün “mütəxəssisləri cəlb 
etməyə daha geniş imkanlar” yara-
dacaq. Həm müqavilə əsasında, həm 
də müqaviləsiz əməkdaşlıq etməklə, 
agentlər şəbəkəsinin yaradılmasına 
çalışılacaq. Bundan başqa, yeni qu-
rumun yaradılması ilə Müdafiə Nazir-
liyi və Milli Təhlükəsizlik Xidmətindən 
əlavə kəşfiyyat xidməti də baş nazirə 
tabe olacaq.

Siyasi müşahidəçilərin söz-lərinə 
görə, yeni xarici kəşfiyyat orqanının 
baş nazirə tabeçiliyi N.Paşinyanın bu 
mühüm dövlət orqanına da nəzarətini 
reallaşdıracaq. Əslində, bu onun bü-
tün strateji qurumlara birbaşa nəzarət 
etmək siyasətinə uyğun gəlir. Qa-
nun layihəsinə qarşı çıxan deputat-
lar isə tələb edirlər ki, hökumət yeni 

agentliyin birbaşa baş nazirə hesabat 
verməli olduğunu əsaslandırmalıdır. 
Ermənistanın müxalif deputatı, Tiqran 
Abrahamyanın sözlərinə görə, yeni 
xarici kəşfiyyat orqanının yaradılma-
sına səbəb N.Paşinyanın mövcud 
milli təhlükəsizlik xidmətinə etimad-
sızlığıdır. Ermənistanın dövlət apa-
ratında və siyasi sferasında gedən 
daxili çəkişmələrə gəlincə, xatırla-
daq ki, 2020-ci ildə İkinci Qarabağ 
müharibəsindən sonra keçmiş müdafiə 
naziri də daxil olmaqla bir sıra yüksək 
rütbəli mülki və hərbi məmurlar ya 
işdən çıxarılıb, ya da müxtəlif ittiham-
larla həbs ediliblər. 

“Daxili mübarizə” yə gəldikdə 
isə rəsmi İrəvan ilə erməni diasporu 
arasındakı düşmənçiliyi də xatırla-
maq lazımdır. Ehtimal ki, bu, başqa 
problemlərə də səbəb olacaq. Yu-
xarıda qeyd edildiyi kimi, İrəvanın 
məqsədlərindən biri xaricdə agent 
şəbəkəsini genişləndirməkdir. Ay-
dındır ki, müxtəlif ölkələrdəki erməni 
diaspor icmaları bu məqsədə çat-
maq üçün kömək göstərəcəklər. An-
caq İrəvanla diasporun ən nüfuzlu 
təşkilatları arasındakı fərqlər, ehtimal 
ki, bu nəticəni əldə etmək üçün ciddi 
problem olacaq. Erməni diasporunun 
fəal nümayəndəsi, “Daşnaksütyun” 
partiyasının üzvü deputat Qeqam 
Manukyanın əhalisinin az olması 
səbəbindən “Ermənistanın sıfırdan 

kəşfiyyat xidməti qurma potensialı-
nın olmadığını” və bu addımın “yalnız 
MTX daxilində mövcud strukturları 
zəiflədəcəyini” söyləməsi N.Paşinyan 
və diaspor arasında mübarizənin daha 
da dərinləşəcəyindən xəbər verir. 

Ekspertlər Ermənistanda yeni xarici 
kəşfiyyat xidmətinin formalaşdırılması 
barədə qərarın hansı nəticələrə gətirib 
çıxaracağını müzakirə edirlər. Birincisi, 
belə ehtimal olunur ki, yeni kəşfiyyat 
xidmətinin yaradılması Ermənistanın 
səmərəsiz dövlət aparatını islah etmək 
planının bir hissəsidir. İkincisi, siya-
si analitiklər düşünürlər ki, kəşfiyyat 
sektorundakı islahat N.Paşinyanın 
Ermənistanın xarici siyasətini yenidən 
nəzərdən keçirmək niyyəti ilə bir-
başa bağlı ola bilər. Başqa sözlə, 
Ermənistanda yeni xarici kəşfiyyat 
xidmətinin yaradılması ölkənin xari-
ci siyasətinin istiqamətlərini yenidən 
müəyyənləşdirmək meyli ilə bağlı ola 
bilər. Ekspertlər bu ehtimalı gücləndirən 
bəzi faktların olduğunu vurğulayırlar. 

Xatırlayırsınızsa, ötən il iyu-
lun 15-də ABŞ Xarici Kəşfiyyat 
Xidmətinin (MKİ) direktoru Uilyam 
Berns İrəvanda N.Paşinyanla görüş-
müşdü. Səfər zamanı cənab Berns 
Ermənistan təhlükəsizlik şurasının 
katibi Armen Qriqoryanla da görüşüb 
müzakirələr aparmışdı. Ermənistan 
hökumətinin “beynəlxalq və regional 
təhlükəsizlik”, “Cənubi Qafqazda baş 

verən proseslər” və “terrorizmə qar-
şı mübarizə” məsələlərini müzakirə 
etdikləri barədə qısa bəyanatdan baş-
qa görüşlər barədə ətraflı məlumat 
verilməmişdi. MKİ direktoru Berns və 
A.Qriqoryanın regional təhlükəsizliyi 
və Ermənistanın Azərbaycan və 
Türkiyə ilə münasibətlərinin normal-
laşmasını müzakirə etdikləri də bildi-
rilmişdi.

Təbii ki, MKİ rəhbərinin 
Ermənistana səfəri bir sıra 
mülahizələrin irəli sürülməsinə təkan 
vermişdi. Səfərlə bağlı diqqət çəkən 
məqam həm də bu olmuşdu ki, MKİ 
direktorunun Ermənistana gəlməsini 
daha geniş və ətraflı Rusiyanın “Sput-
nik” agentliyi şərh etmişdi. Ermənistan 
və ABŞ rəsmiləri İrəvandakı görüşü 
işıqlandırmaqdan çəkinmişdilər. Rusi-
yanın dövlət xəbər agentlikləri anonim 
diplomatik mənbələrə istinadən Ameri-
ka kəşfiyyat idarəsi rəhbərinin bir neçə 
saatlıq İrəvana səfər etdiyini yazmış-
dılar. Halbuki ABŞ-ın Ermənistandakı 
səfirliyi MKİ rəhbərinin Ermənistana 
səfəri ilə bağlı xəbəri şərh etməkdən 
imtina etmişdi. Ermənistanın milli 
təhlükəsizlik xidməti isə “Azadlıq” ra-
diosuna bildirmişdi ki, Bernsin İrəvana 
səfəri barədə onlarda məlumat yoxdur. 
Rusiya Xarici Kəşfiyyat Xidmətinin 
(XKX) rəhbəri Sergey Narışkinin cənab 
Bernsin səfərindən cəmi üç gün sonra, 
iyulun 18-də N.Paşinyanla danışıqlar 
aparmaq üçün İrəvana səfərə gəlməsi 
sözügedən görüş iştirakçılarının sus-
qunluğunun ciddi izahının olması 
barədə ehtimalları gücləndirmişdi. 

Maraqlıdır ki, cənab Bernsin 
səfərindən iki ay yarım sonra, yəni sent-
yabrın 30-da Ermənistan təhlükəsizlik 
şurasının katibi A.Qriqoryan MKİ-
nin Virciniyadakı qərargahına baş 
çəkmişdi. Bu dəfə də həmin səfərlə 
bağlı heç bir ətraflı məlumat mətbuata 
verilməmişdi. Erməni məmur “Facebo-
ok” sosial şəbəkədəki şəxsi profilində 
“Mərkəzi Kəşfiyyat İdarəsinin 
Lenqlidəki qərargahında işçi görüşlər 
keçirdim” yazmaqla kifayətlənmişdi. 
Bunun ardınca, dekabr ayında yenə 

eyni məzmunlu görüşlər barədə 
məlumat verilmişdi. Belə ki, dekabrın 
12-də A.Qriqoryan Londonda Britani-
ya Xarici Kəşfiyyat Xidmətinin (MI6) 
rəhbəri Riçard Mur və Böyük Brita-
niya Xarici İşlər Nazirliyində Avropa 
regionu üzrə dövlət naziri Leo Do-
çerti ilə görüşmüşdü. Londondakı bu 
görüşdən dörd gün sonra, yəni dekab-
rın 16-da Böyük Britaniya Kəşfiyyat 
İdarəsinin rəhbəri N.Paşinyanla 
şəxsən görüşmək üçün İrəvana get-
mişdi. Bu dəfə də görüşlərdə əsasən 
regional təhlükəsizlik məsələlərinin 
müzakirə olunduğu açıqlanmışdı. An-
caq masada daha ciddi məsələlərin 
olması heç kimdə şübhə doğurmamış-
dı. Maraqlıdır ki, bu dörd gün arasın-
da, yəni, dekabrın 14-də Ermənistan 
müdafiə nazirliyinin hərbi kəşfiyyatının 
keçmiş rəhbəri, general-mayor Arayik 
Arutyunyan səhlənkarlıq ittihamı ilə 
həbs edilmişdi. Ekspertlər bu həbsin 
təsadüfi olmadığına inanırlar.

Beləliklə, 2022-ci ilin iyulundan 
bu yana mətbuatda əksini tapan 
hadisələrin ardıcıllığı onu göstərir ki, 
Ermənistanda yeni xarici kəşfiyyat qu-
rumunun yaradılması planında Qərb 
yaxından iştirak etmək istəyir. Başqa 
gizli görüşlərin olub-olmadığı bilinmir, 
ancaq belə təmasların  reallaşdığı istis-
na edilmir. Bununla belə, ekspertlərin 
böyük əksəriyyəti əmindirlər ki, 
Ermənistanda yeni xarici kəşfiyyat qu-
rumunun yaradılması ilə bağlı qərar 
Qərbin kəşfiyyat orqanları ilə razılaş-
dırılır. Yeni xarici kəşfiyyat qurumu-
nun yaradılması ölkənin beynəlxalq 
münasibətlər şəbəkəsini yenidən for-
malaşdırmaq cəhdi və ya ən azı möv-
cud istiqamətdə addım atmaq niyyəti 
kimi qiymətləndirilir. Əgər belədirsə, 
o zaman yaxın gələcəkdə Cənubi 
Qafqazda, xüsusilə də Ermənistanın 
ənənəvi müttəfiqləri üçün kifayət qədər 
maraqlı hadisələrin baş verəcəyini 
gözləmək olar.

S.MƏMMƏDOV, 
“Xalq qəzeti”

Ekoaksiyanın gündəliyi 2023 – Heydər Əliyev İli

AMEA-da elmi konfrans
Yanvarın 10-da AMEA Rəyasət Heyətinin Böyük zalında Azərbaycan Milli Elmlər 

Akademiyasının və “Azərbaycan” qəzetinin birgə təşkilatçılığı ilə “Heydər Əliyev İli”nə həsr 
olunmuş “Heydər Əliyev dövlətçilik idealları və müasir dövr” mövzusunda elmi konfrans 
keçirilib.

Elmi konfransı AMEA-nın prezidenti, aka-
demik İsa Həbibbəyli “Müstəqil dövlətçiliyin 
uğurlu hesabat ili” mövzusunda giriş nitqi 
ilə açaraq bildirib ki, bu elmi konfransla Milli 
Elmlər Akademiyası “Heydər Əliyev İli” üzrə 
keçiriləcək tədbirlərə start verir. O, ümum-
milli liderin dünyada görkəmli dövlət xadimi 
kimi qəbul olunduğunu vurğulayıb: “Heydər 
Əliyev yeni tarixi epoxada Azərbaycanın 
dövlət müstəqilliyinin banisi, qüdrətli xilaska-
rı və böyük qurucusu olan tarixi şəxsiyyətdir.  
Azərbaycan dövləti və xalqımız 1969-cu ildən 
başlayaraq, 54 ildir ki, Heydər Əliyev epoxa-
sında qurub-yaradır və ölkəmiz ulu öndərin 
dövlətçilik ideallarının işığında hərtərəfli 
şəkildə inkişaf edir. Bu tarixi mərhələnin par-
laq hadisələri və nailiyyətləri Heydər Əliyevin 
ölməz adı, böyük ideyaları və mübarizəsi ilə 
üzvi surətdə əlaqədardır. Prezident İlham 
Əliyev ölkəmizə rəhbərlik etdiyi 20 il ərzində 
həm beynəlxalq miqyasda, həm də respub-
likamızda qazandığı tarixi Zəfərlər, həyata 
keçirdiyi möhtəşəm proqramlarla Heydər 
Əliyev epoxasını daha da zənginləşdirməyə 
və Azərbaycan tarixinin yeni tarixini yaratma-
ğa nail olub”. 

İsa Həbibbəyli “Heydər Əliyev 
İli”nin müstəqil Azərbaycan dövlətinin 
nailiyyətlərinin təbliği baxımından da geniş 
meydan açdığını söyləyib: “Prezident İlham 
Əliyevin təşəbbüsü ilə Qərbi Azərbaycana 
Qayıdış konsepsiyasının hazırlanmasına 
dair çağırışı XXI əsrdə Azərbaycan xalqının 
tarixi-coğrafi və milli-mənəvi bütövlüyünə 
dönüşünün dərk olunmuş əhəmiyyətli bir 
paroludur. BMT-nin Təhlükəsizlik Şurasın-
da şuraya sədrlik etdiyi vaxtda Fransanın 
təcavüzkar Ermənistanla əlaqədar məkrli 
planlarının həyata keçirilməsinə imkan 
verilməməsi Prezident İlham Əliyevin dünya 
liderlərindən biri olduğunu qəti şəkildə is-
bat edir. Prezident İlham Əliyevin rəhbərliyi 
ilə mümkün ola biləcək ən yaxın dövrdə 
Ermənistanla Sülh sazişinin imzalanması və 
Zəngəzur dəhlizlərinin açılması sahəsində 
həlledici addımların atılması da “Heydər 
Əliyev İli”nə möhtəşəm töhfələr olacaqdır”.

“Azərbaycan” qəzetinin baş redaktoru 
Bəxtiyar Sadıqov “Heydər Əliyev və mətbuat 
siyasəti” mövzusunda məruzə ilə çıxış edib. 

Müasir Azərbaycan dövlətinin banisi və qu-
rucusu Heydər Əliyevin qeyri-adi zəka və 
təşkilatçılıq bacarığına malik şəxsiyyət ol-
duğunu xüsusi vurğulayan baş redaktor 
Sovet İttifaqının ali rəhbərliyində 30-a ya-
xın sahəyə məharətlə rəhbərlik etmiş ulu 
öndərin həmin illərdəki uğurlarının bu gün 
də MDB məkanında etiraf edildiyini diqqətə 
çatdırıb: “Ulu öndər ideoloji işin ustası, ma-
hir bilicisi idi. “Literaturnaya qazeta”nın 18 
noyabr 1981-ci il tarixli nömrəsində dərc 
olunmuş “Qoy ədalət zəfər çalsın” başlıqlı 
müsahibəsi ilə bütün SSRİ onun qətiyyətinin, 
müdrikliyinin, ədalət uğrunda necə mübarizə 
aparmasının şahidi oldu. O dövr üçün aydın 
səmadan şimşək kimi çaxan müsahibə həm 
də qarşıya qoyulan vəzifələr, ulu öndərin 
gördüyü və görəcəyi işlərin anonsu idi”.

B.Sadıqov ümummilli liderin ölkəmizə 
ikinci rəhbərliyi dövründə də mətbuatla sıx 
bağlı olduğunu, 6 avqust 1998-ci il tarixli 
Fərmanı ilə ölkəmizdə senzuranın ləğv edil-
diyini diqqətə çatdırıb.

Konfransda, həmçinin AMEA-nın vitse-
prezidenti, akademik İradə Hüseynovanın 
“Azərbaycanda təbiət elmlərinin və aqrar 
elmin inkişafında Heydər Əliyevin rolu”, 
AMEA-nın A.A.Bakıxanov adına Tarix İnsti-
tutunun baş direktoru, professor Kərim Şü-
kürovun “Heydər Əliyev və Azərbaycanda 
müstəqil dövlətçilik ideyaları”, AMEA-nın 
Memarlıq və İncəsənət İnstitutunun baş 
direktoru, AMEA-nın müxbir üzvü Ərtegin 
Salamzadənin “Heydər Əliyev və Azərbaycan 
incəsənəti”, AMEA-nın Nəsimi adına Dilçilik 
İnstitutunun baş direktoru, professor Nadir 
Məmmədlinin “Heydər Əliyev və Azərbaycan 
dili məsələləri”, AMEA-nın Fəlsəfə və So-
siologiya İnstitutunun icraçı direktoru, ta-
rix elmləri doktoru Eynulla Mədətlinin “Bir 
millət – iki dövlət” və AMEA-nın Gənc Alim 
və Mütəxəssislər Şurasının sədri, kimya üzrə 
fəlsəfə doktoru Elmir Babayevin “Heydər 
Əliyev və Azərbaycan gəncliyi” mövzusunda 
məruzələr dinlənilib.

Tədbirdə, o cümlədən ulu öndərin həyat 
və fəaliyyətini əks etdirən slaydlar nümayiş 
etdirilib.

“Xalq qəzeti”

Ceyhun Bayramovla 
Buyar Osmaninin 
telefon danışığı 

Dünən xarici işlər naziri Ceyhun 
Bayramov və Şimali Makedoniyanın xarici 
işlər naziri, ATƏT-in fəaliyyətdə olan sədri 
Buyar Osmani arasında telefon danışığı baş 
tutub.

Telefon danışığı zamanı Ceyhun Bayra-
mov bölgədəki cari vəziyyət, Azərbaycan və 
Ermənistan arasında münasibətlərin normallaş-
ma prosesi istiqamətində ölkəmiz tərəfindən atı-
lan addımlar, Ermənistanın sülh müqaviləsi üzrə 
danışıqlar prosesinə yaratdığı maneələr barədə 
qarşı tərəfi məlumatlandırıb.  

Nazir Ermənistanın Üçtərəfli Bəyanat 
çərçivəsində öhdəliklərini kobud şəkildə poza-
raq yalnız humanitar məqsədlər üçün nəzərdə 
tutulmuş Laçın yolundan Azərbaycanın qey-
ri-qanuni istismar olunmuş mineral resurs-
larının Ermənistana daşınması, o cümlədən 
Ermənistandan Azərbaycana 2021-ci il istehsallı 
minaların gətirilməsi ilə mina təhdidini davam 
etdirməsi, Azərbaycan ərazisindən hələ də çı-
xarılmamış erməni silahlı qüvvələrinin təminatı, 
üçüncü ölkə vətəndaşlarının qanunsuz keçidi 
məqsədilə sui-istifadə olunduğunu, bütün bu 
faktların Azərbaycan tərəfinin haqlı etirazına 
səbəb olduğunu bildirib.  

Nazir Buyar Osmani ATƏT çərçivəsində işlər 
və planlar barədə sədrliyin fikirləri ilə bölüşüb, 
bununla yanaşı, bölgədə sülh və təhlükəsizliyin 
bərqərar olunması istiqamətində addımlar atıl-
masının və dialoqun vacib olduğunu diqqətə 
çatdırıb.

